
 Zȕličina hȉša 
 

 

 

U Pȃsjak, na krȃj sȅla mȉčkina hȉša stojȋ, 

z rûžu i z vȑton na Ȕlicu kunfȋn je dȇli.  

Kȃmik na kȃmik je škȑbno polȏžen,  

i po dȗgih lȇtih još vȁvik je slȏžen. 

 

Na ȏkna su jȅrte i škȗre zapȑte,  

pa sȗnca vȇć dȗgo na fȇrnike ni. 

Zalokotȃna vrȃta dȃvaju znȃt, 

dȁ uvânju ni dȗgo bȋl nȉdan prespȁt.                                

 

Na strȉhu još vȁvik dȉmnjak stojȋ, 

ma dȉm se ne stȇže ȁš nȋnega nȋ, 

ki ugȃnj bi zložȉl, tȅplinu stȏril      

i dȏmu življȅnje ȍpet ulȋl.  

 

Z nȏnu Pȇpu, ki se je uvânju rodȉla  

i drȕgu je Zȕličinu dȉcu zgojȉla.   

Jȏže, Cvȅtko, Tȏnka i Marȉja, sȉ su skȕp čȇz hȉšu pasȁli, 

pȁk se jȇdan za drȗgin u svȋt pobrȁli.  

  

Tȁko je sȃda ostȁla sȃma,  

kȍdabi stȃra, sȋva, zapȕšćena dȁma, 

ki čȇka na vrȋme, kȏ će mȏrda prȋt, 

da uvânju  pȏčne nȏvo  življȅnje klȋt. 

 

 

 

Besede: mȉčkina hȉša– kućica; rûža - vinova loza pred ulazom; kunfȋn - graničnik;  

kȃmik – kamen;  škȑbno – brižno; vȁvik – uvijek; jȅrta - kameni okvir oko prozora; fȇrnik - 

zavjesa; zalokotȃno - zaključano; zložȉt ugȃnj - naložiti vatru; pobrȁti –pokupiti se; klȋt - 

klijati. 

